Ikapitong Oras

Mula 11 NG hanggang 12 HG

Ang Ikatlong Oras ng Matinding Paghihirap sa Halamanan ng Getsemani

Aking kalugud-lugod na Kabutiahan, hindi na makakaya ito ng aking puso; tinitingnan Kita at nakikita ko na patuloy Kang naghihirap nang matindi.  Dumadaloy ang Dugo, bumubugso mula sa buo Mong Katawan, at may gayong kasaganaan na hindi kayang manatiling nakatayo, natumba Ka sa lawa nito.  O Pag-ibig ko, nadudurog ang aking puso sa pagkakita sa Iyong napakahina at pagod!  Ang Iyong karapat-dapat sambahing Mukha at ang Iyong mapanlikhang mga kamay ay nakahilig sa lupa at nadungisan ng Dugo.  Tila sa akin, sa mga ilog ng mabigat na mga sala na ipinadadala sa Iyo ng mga nilalang, ay ibig Mong tugunan ng mga ilog ng Dugo, upang ang mga kasalanang ito’y malunod nito, at sa pamamagitan nito’y maibigay Mo sa bawat isa ang gawain ng pagpapatawad.  Subalit pakiusap, O Hesus ko, tumayo Ka; ang Iyong pinagdurusahan ay labis.  Maging sapat na iyon para sa Pag-ibig Mo!

At habang si Hesus Ko na kaibig-ibig ay tila naghihingalo sa Kanyang sariling Dugo, binibigyan Siya ng Pag-ibig ng bagong buhay.  Nakikita ko Siyang nahihirapang kumikilos.  Tumayo Siya, at basang-basa ng Dugo, tila ibig Niyang maglakad, subalit walang lakas, bahagya na lamang Niyang makaladkad ang sarili.  Kalugud-lugod na Buhay ko, hayaan Mong pangkuhin Kita.  Ikaw kaya ay papunta sa Iyong mahal na mga alagad?  Ngunit ano ang hindi kalungkutan ng Iyong karapat-dapat sambahing Puso sa pagkakita sa kanila na tulog na naman!

At Ikaw, sa nanginginig at mahinang tinig ay tinawag sila:  “Aking mga anak, huwag kayong matulog!  Malapit na ang oras.  Hindi ba ninyo nakikita kung paano Ko nilupig ang Aking Sarili?  O pakiusap, tulungan ninyo Ako, huwag ninyo Akong iwanan sa matinding mga oras na ito!

At halos sumusuray, halos tutumba Ka na malapit sa kanila, habang pinaaabot ni Juan ang kanyang mga bisig upang alalayan Ka.  Ika’y lubhang di-makilala na kung hindi iyon dahil sa bait at tamis ng Iyong tinig, hindi Ka nila makikilala.  Pagkatapos, ipinapayo ang pagtatanod at panalangin sa kanila, bumalik Ka sa Halamanan, ngunit may ikalawang pag-ulos sa Iyong Puso.  Aking Kabutihan, sa pag-ulos na ito’y nakikita ko ang lahat ng kasalanan ng mga kaluluwa, na sa kabila ng mga paghahayag ng Iyong mga kagandahang-loob sa mga kaloob, mga halik at mga haplos, sa mga gabi ng pagsubok, kinalilimutan ang tungkol sa Iyong Pag-ibig at Iyong mga kaloob, ay nananatili na parang matamlay at nag-aantok, kaya nawawala ang espiritu ng panalangin at ng pagtatanod.

Hesus ko, ito’y totoo pa rin na pagkatapos na makita Ka, pagkatapos matamasa ang Iyong mga kaloob, kapag ang isa’y binawian ng mga ito, kailangan ang labis na lakas upang makapagtiis.  Isang himala lamang ang makapagpapahintulot sa mga kaluluwang ito na mapagtiisan ang pagsubok.

Samakatwid, habang kinahahabagan Kita dahil sa mga kaluluwang ito na ang mga pagkakasala ay ang pinakamapait para sa Iyong Puso, isinasamo ko na kung sila’y pumarito upang gumagawa ng isang hakbang na bahagyang makasasama ng Iyong loob, ipaligid Mo sa kanila ang labis na Grasya upang pigilin sila, para hindi mawala ang espiritu ng patuloy na panalangin!
Hesus kong kalugud-lugod, sa pagbalik Mo sa Halamanan, tila hindi Ka na makatiis.  Tigmak sa Dugo at lupa, itiningala Mo ang Iyong Mukha sa Langit at inulit Mo sa ikatlong pagkakataon:  “Ama, kung maaari, ilayo Mo sa Akin ang kalis na ito.  Amang Banal, tulungan Mo Ako!  Kailangan Ko ng aliw!  Totoo ngang dahil sa mga kasalanan na nagpapahirap sa Akin, Ako’y halos masusuka, nakasusuklam, ang pinaka-aba sa mga tao, sa harap ng Iyong Walang Hanggang Kamahalan; galit sa Akin ang Iyong Katarungan – subalit tingnan Mo Ako, O Ama, Ako’y laging Iyong Anak, na bumubuo ng isang lamang bagay sa Iyo.  O pakiusap, tulungan Mo Ako – maawa Ka sa Akin, O Ama!  Huwag Mo AKong iwanan na walang aliw!”

Pagkatapos, O aking kalugud-lugod na Kabutihan, parang naririnig Kitang tinatawag ang Iyong mahal na Ina sa Iyong pagdamay:  “Kalugud-lugod na Ina, pangkuhin Mo Ako, tulad nang ginawa Mo noong Ako’y isang Sanggol!  Ibigay Mo sa Akin iyong gatas ipinasuso Mo sa Akin, upang palakasin muli Ako at patamisin ang mga pait ng Aking matinding paghihirap.  Ibigay Mo sa Akin ang Iyong Puso na bumuo ng lahat ng Aking kasiyahan.  Aking Ina, Magdalena, mahal na mga Apostol, lahat kayong iniibig Ako – tulungan ninyo Ako, aliwin ninyo Ako!  Huwag ninyo Akong iwanang nag-iisa sa matinding mga sandaling ito; magtipon kayong lahat sa paligid Ko tulad ng isang korona; ibigay ninyo sa Akin ang aliw ng inyong pakikisama, ng inyong pag-ibig!”

Hesus, aking Pag-ibig, sino ang makatitiis na makita Ka sa ganitong matinding mga kalagayan?  Anong puso ang magiging napakatigas upang hindi madurog sa pagkakita sa Iyong tigmak na tigmak sa Dugo?  Sino ang hindi bugsu-bugsong dadaluyan ng mapait na luha sa pagkarinig ng Iyong nahahapis na mga punto, naghahanap ng tulong at aliw?

Hesus ko, maaliw Ka, nakikita ko ngayon na ang Ama’y ipinadala sa Iyo ang isang Anghel bilang aliw at tulong, para iwan Mo ang kalagayang ito ng matinding paghihirap at ibigay ang Iyong Sarili sa mga kamay ng mga Hudyo.  At habang Ika’y kasama ng Anghel, lilibutin ko ang Langit at lupa.  Hahayaan Mo akong kunin ang Dugong ito na Iyong pinadanak upang maibigay ko Ito sa lahat ng tao bilang pangako ng kaligtasan para sa bawat isa, at dalhin sa Iyo bilang aliw at kapalit, ang kanilang mga pagmamahal, mga tibok ng puso, mga pag-iisip, mga hakbang at mga gawa.

Aking Makalangit na Ina, lumalapit ako sa Iyo upang puntahan ang lahat ng kaluluwa para ibigay sa kanila ang Dugo ni Hesus.  Kalugud-lugod na Ina, ibig ni Hesus ng ginhawa, at ang pinakamalaking ginhawang maibibigay Natin sa Kanya’y dalhan Siya ng mga kaluluwa.

Magdalena, samahan mo Kami!  Kayong lahat na mga Anghel, halikayo’t tingnan kung gaano nalupig si Hesus!  Ibig Niya ng aliw mula sa lahat at ang Kanyang kalagayan ng pagkapagod ay gayon na wala Siyang tatangihan.

Hesus ko, habang iniinom Mo ang kalis ng matinding mga pait na ipinadala sa Iyo ng Makalangit na Ama, naririnig Kitang naghihinagpis, tumataghoy, lalo pang nagsisisigaw, at sa sinasakal na tinig, sinabi Mo:  “Mga kaluluwa, mga kaluluwa, halikayo, paginhawahin ninyo Ako!  Lumugar sa Aking Pagkatao, kailangan Ko kayo, nananabik Ako sa inyo!  O pakiusap, huwag kayong maging bingi sa Aking mga tinig; huwag ninyong biguin ang Aking marubdob na mga mithiin, ang Aking Dugo, ang Aking Pag-ibig, ang aking mga paghihirap!  Halikayo, mga kaluluwa, halikayo!”

Hesus na nahihibang, ang bawat isa sa Iyong mga daing at mga buntong-hininga ay isang sugat sa aking puso na hindi nagbibigay sa akin ng katahimikan.  Kaya ginagawa kong aking sarili ang Iyong Dugo, ang Iyong Kalooban, ang Iyong marubdob na kasigasigan, ang Iyong Pag-ibig, at lumilibut-libot sa Langit at lupa, ibig kong suriing mabuti ang lahat ng kaluluwa upang ibigay sa kanila ang Iyong Dugo bilang pangako para sa kanilang kaligtasan, at dalhin sila sa Iyo upang hupain ang Iyong pagkabalisa, ang Iyong pagkahibang, at patamisin ang mga pait ng Iyong matinding paghihirap.  At habang ginagawa ko ito, samahan Mo ako sa pamamagitan ng Iyong titig.

Aking Ina, lumalapit ako sa Iyo sapagkat kailangan Niya ng mga kaluluwa – Ibig Niya ng aliw.  Samakatwid, ibigay Mo sa akin ang Iyong makainang kamay, at magkasama tayong maglibot sa lahat ng dako ng buong mundo, hinahanap ang mga kaluluwa.  Ikulong Natin sa Kanyang Dugo ang mga pagmamahal, ang mga mithiin, ang mga pag-iisip, ang mga gawa, ang mga hakbang ng lahat ng nilalang at ihagis Natin ang mga liyab ng Kanyang Puso sa kanilang mga kaluluwa, upang sila’y sumuko, at gayon, nakakulong sa Kanyang Dugo at binagong-anyo sa loob ng Kanyang mga liyab, dadalhin Natin sila sa paligid ni Hesus, upang paginhawahin ang mga pagtitiis ng Kanyang pinakamapait na matinding paghihirap.  

Aking Anghel na Tagatanod, mauna ka sa Amin; sige na at ihanda ang mga kaluluwang dapat tumanggap ng Dugong ito, upang kahit isang patak ay hindi manatili na walang masaganang bisa nito.  Aking Ina, madali, maglibot Tayo!  Nakikita ko ang titig ni Hesus na sinusundan Tayo; naririnig ko ang Kanyang pauli-ulit na mga hagulgol, pinipilit Tayong madaliin ang Ating tungkulin.

At narito Tayo, Ina, sa unang mga hakbang, nasa pinto na ng mga bahay kung saan ang mga may-sakit ay nakaratay.  Ilang naghihirap na mga taong may masamang asal; ilan na nasa kalupitan ng mga sumpong ang sumisilakbo sa mga kalapastanganan at tinatangkang kitilin ang kanilang sariling buhay.  Ang iba’y pinabayaan ng lahat at walang nagbibigay sa kanila ng isang salita ng aliw, ng mga tulong na kinakailangan, at kaya sumusumpa sila at lalong nawawalan ng pag-asa.  Ah Ina, naririnig ko ang mga hagulgol ni Hesus na ginatihan ng mga pagkakasala, ay nakikita ang pinakasisintang mga pagnanais ng pag-ibig na ginagawang magdusa ang mga kaluluwa upang gawin silang tulad Niya.  O pakiusap, ibigay Natin sa kanila ang Kanyang Dugo, upang igawad sa kanila ang kinakailangang mga tulong, at sa pamamagitan ng liwanag Nito, magawa sila Nitong maunawaan ang kabutihang nasa pagdurusa at ang pagkakatulad kay Hesus na matatamo nila.  At Ikaw, aking Ina, ilapit Mo ang Iyong Sarili sa kanila, at bilang isang mapagmahal na Ina, hipuin Mo ng Iyong makainang mga kamay ang kanilang nagdurusang mga bisig at mga paa; paginahawahin Mo ang kanilang mga paghihirap; pangkuhin Mo sila at ibuhos Mo ang mga bugso ng grasya mula sa Iyong Puso sa buong mga paghihirap nila.  Samahan Mo ang mga napabayaan; aliwin Mo ang nagdadalamhati.  Sa mga nagkukulang ng kinakailangang mga paraan, pukawin Mo ang mapagbigay na mga kaluluwa upang tulungan sila; sa mga natatagpuan ang kanilang sarili sa ilalim ng kabagsikan ng mga sumpong, tamuhin Mo sa pagsamo ang sandaling ginhawa at pahinga, upang sa gayon, na naginhawahan, matiis nila na may higit na pagtitiyaga ang anumang ilaan sa kanila ni Hesus.

Ituloy Natin maglibot at pumasok Tayo sa mga silid ng mga naghihingalo.  Aking Ina, anong matinding takot!  Ilang mga kaluluwa na malapit nang mahulog sa impiyerno!  Pagkatapos ng pamumuhay sa kasalanan,  ilan ang nais na magbigay ng huling hapis sa Pusong iyon na paulit-ulit na pinauulusan ng pagpuputong, ng kanilang huling hininga sa pamamagitan ng isang gawa ng kawalan ng pag-asa.  Maraming demonyo ang nasa paligid nila, ipinadadama sa kanilang mga puso ang matinding takot at biglang sindak sa banal na paghatol, at samakatwid ay itinataguyod laban sa kanila ang huling daluhong upang ihatid sila sa impiyerno.  Nais nilang pakawalan ang makademonyong mga liyab upang paligiran sila, at samakatwid, ay pigilin ang pagsikat ng pag-asa.  Ang iba, nagulo dahil sa mga ugnay ng mundo ay hindi kayang isuko ang kanilang sarili upang gawin ang huling hakbang.  Pakiusap, O Ina, ang mga sandaling ito’y matindi, kailangan nila ng maraming tulong.  Hindi Mo ba nakikita kung gaano sila nanginginig, kung paano sila namimilipit sa bawat gilid sa gitna ng mga sumpong ng paghihingalo, kung paano sila humihingi ng tulong at ng habag?  Naglaho na ang mundo para sa kanila!  Banal na Ina, ilagay Mo ang Iyong makainang kamay sa kanilang noo na kasing lamig ng yelo; tanggapin Mo ang kanilang mga huling hininga.  Ibigay Natin ang Dugo ni Hesus sa bawat naghihingalo, upang sa gayon, pinalalayas ang mga demonyo, pupukawin sila Nito para tanggapin ang huling mga Sakramento at ang isang mabuti at banal na kamatayan.  Bilang aliw, ibigay Natin sa kanila ang matinding mga paghihirap ni Hesus, ang Kanyang mga halik, ang Kanyang mga luha, ang Kanyang mga sugat.  Punitin Natin ang mga puntas na nagpapanatili sa kanilang magulo; iparinig Natin sa lahat ang salita ng pagpapatawad at ilagay Natin ang gayong pagtitiwala sa kanilang mga puso, upang isugod ang kanilang sarili sa mga bisig ni Hesus.  Kapag hinatulan sila ni Hesus, makikita Niya sila na nababalutan ng Kanyang sariling Dugo, nakalublob sa Kanyang mga bisig, at kaya, ibibigay Niya ang Kanyang kapatawaran sa lahat.

Ituloy Natin ang paglilibot, O Ina.  Hayaan Mo na ang Iyong makainang titig ay tingnan na may pag-ibig ang mundo at mapukaw sa pagkahabag sa maraming hamak na nilalang na kailangan ang Dugong ito.  Aking Ina, nadarama kong nahikayat upang tumakbo gawa ng naghahanap na titig ni Hesus sapagkat ibig Niya ng mga kaluluwa.  Naririnig ko ang Kanyang mga taghoy sa kaibuturan ng aking puso, inuulit sa akin:  “Aking anak, tulungan mo Ako, ibigay mo sa Akin ang mga kaluluwa!”

Subalit tingnan Mo, O Ina, kung gaano ang mundo’y puno ng mga kaluluwang malapit nang mahulog sa kasalanan, at si Hesus ay sumisilakbo sa pagluha sa pagkakita na ang Kanyang Dugo’y nagdurusa ng bagong mga kalapastanganan.  Mangangailangan ng isang himala upang mapigilan ang kanilang paghulog; samakatwid, ibigay Natin ang Dugo ni Hesus upang matagpuan nila sa loob Nito ang lakas at ang grasya para hindi mahulog sa kasalanan.

Isa pang hakbang, O Ina, at naririto ang mga kaluluwang nahulog na sa pagkakasala, na nagnanais ng tulong upang makabangon muli.  Minamahal sila ni Hesus, subalit tinitingnan Niya sila na may pagkamuhi sapagkat balot sila ng putik, at nagiging napakalabis ang Kanyang matinding paghihirap.  Ibigay Natin sa kanila ang Dugo ni Hesus upang matagpuan nila ang tulong na ibangon silang muli.  Tingnan Mo, O Ina, ito ang mga kaluluwang nangangailangan ng Dugong ito – ang mga kaluluwang manhid sa grasya.  Naku, gaano kasumpa-sumpa ang kanilang kalagayan!  Tinatanaw sila ng Langit at kahapis-hapis na lumuluha, ang lupa’y hinahanda sila na may pagkasuklam, ang lahat ng bumubuo ng sandaigdigan ay laban sa kanila at nagnanais na patayin sila dahil sila’y mga kaaway ng Maylikha.  Pakiusap, O Ina, may buhay ang Dugo ni Hesus, kaya ibigay Natin Ito upang sa pagdikit Nito, makabangon muli ang mga kaluluwang ito – at makabangon muli nang mas kaibig-ibig, upang ang buong Kalangitan at buong mundo’y ngumiti.

Ituloy Nating lumibot, O Ina.  Tingnan Mo, naririyan ang mga kaluluwang may dalang tanda ng kapahamakan; mga kaluluwang nagkakasala at lumalayo kay Hesus; na sinusugatan ang Kanyang damdamin at nawawalan ng pag-asang mapatawad Niya.  Ito ang bagong mga Hudas, nakakalat sa buong mundo na umuulos sa Pusong iyon na labis na pinapait.  Ibigay Natin sa kanila ang Dugo ni Hesus upang burahin sa kanila ang tanda ng kapahamakan at iukit ang tanda ng kaligtasan.  Mailagay nawa Nito sa kanilang mga puso ang gayong pagtitiwala at pag-ibig pagkatapos ng kasalanan, upang patakbuhin sila sa paa ni Hesus at kumapit sa banal na mga pang iyon, hindi na muling hihiwalay sa mga iyon.

Tingnan Mo, O Ina, naririyan ang mga kaluluwang isinusugod ang kanilang mga sarili sa kapahamakan at wala ang sinuman upang pigilin ang kanilang takbuhan.  O pakiusap, ilagay Natin ang Dugong ito sa harap ng kanilang mga paa, upang sa gayon, sa pagdikit Nito, sa liwanag Nito at sa sumasamong tinig Nito na ibig iligtas sila, sila’y makalayo at ilagay ang kanilang mga sarili sa daan ng kaligtasan!

Tuloy Tayong maglibot, O Ina.  Tingnan Mo, may mabubuting mga kaluluwa, walang-salang mga kaluluwa, kung kanino natatagpuan ni Hesus ang Kanyang mga kasiyahan at ang Kanyang pahinga sa Paglikha.  Subalit ang mga nilalang na may maraming umang at mga iskandalo ay nasa paligid nila, upang agawin ang kawalang-salang ito at gawing pag-iyak at mga pait ang mga kasiyahan at pahinga ni Hesus, na parang wala silang pakay kundi magdulot ng walang-tigil na mga pighati sa Banal na Pusong iyon.  Kaya takpan Natin nang mahigpit at paligiran ang kanilang kawalang-sala ng Dugo ni Hesus, tulad ng isang pader na tanggulan upang hindi makapasok ang kasalanan sa kanila.  Sa pamamagitan Nito, palayasin Mo ang sinumang nagnanais na dumihan sila, at panatilihin silang walang-bahid at malinis, upang sa gayon, matagpuan ni Hesus sa kanila ang pahinga Niya sa Paglikha at ang lahat ng Kanyang kasiyahan; at dahil sa pag-ibig sa kanila, maawa Siya sa maraming iba pang abang nilalang.  Aking Ina, ilagay Natin ang mga kaluluwang ito sa Dugo ni Hesus, itali Natin sila, at itali Natin nang buo sa pamamagitan ng Banal na Kalooban ng Diyos; ilagay Natin sila sa Kanyang mga bisig, at itali Natin sila sa Kanyang Puso ng kalugud-lugod na mga kawing ng Kanyang Pag-ibig upang paginhawahin ang mga pait ng Kanyang nakamamatay na matinding paghihirap.

Subalit makinig Ka, aking Ina, ang Dugong ito’y sumisigaw at ibig ng marami pang kaluluwa.  Magkasama Tayong madali at pumunta Tayo sa mga lugar ng mga erehe at ng mga taong di naniniwala.  Gaanong hapis ang hindi nadarama ni Hesus sa mga lugar na ito.  Siya na ang buhay ng lahat, ay walang tinatanggap kahit katiting na gawa ng pag-ibig bilang kapalit; hindi Siya nakikilala ng mismo Niyang mga nilalalang.  Pakiusap, O Ina, ibigay Natin sa kanila ang Dugong ito upang itapon Nito ang kadiliman ng kamangmangan at ng erehiya.  Hayaan Mong maunawaan nila na mayroon silang isang kaluluwa, at buksan ang Langit sa kanila.  Pagkatapos, ilagay Natin ang lahat sa kanila sa Dugo ni Hesus; akayin Natin sila sa paligid Niya, tulad ng maraming ulila at itinapong anak, para natagpuan ang kanilang Ama; at kaya madarama ni Hesus na naaliw sa Kanyang pinakamapait na matingding paghihirap.

Subalit tila hindi pa nasisiyahan si Hesus sapagkat ibig Niya ng marami pang kaluluwa.  Nadarama Niya ang naghihingalong mga kaluluwa na inaagaw sa Kanyang mga bisig upang mahulog sa impiyerno.  Ang mga kaluluwang ito’y malapit nang malagutan ng hininga at mahulog sa kailaliman.  Walang sinumang tao ang malapit sa kanila upang iligtas sila.  Maikli ang panahon, ang mga sandali’y matindi – tiyak na mapapahamak sila!  Hindi, Ina, ang Dugong ito’y hindi dadanak nang walang-kabuluhan para sa kanila; samakatwid, agad Tayong sumugod sa kanila; ibuhos Natin ang Dugo ni Hesus sa kanilang mga ulo upang magsilbi ito sa kanila bilang binyag at ikintal sa kanila ang pananampalataya, pag-asa at pag-ibig.  Ilagay Mo ang Iyong Sarili malapit sa kanila, O Ina; punuin Mo ang kulang sa kanila.  Higit pa, ipakita Mo ang Iyong Sarili.  Sa Iyong mukha’y sumisikat ang ganda ni Hesus; ang Iyong ugali’y katulad sa Kanya; at kaya sa pagtingin sa Iyo, tiyak na makikilala nila si Hesus.  Pagkatapos, idiin Mo sila sa Iyong Makainang Puso; ikintal Mo sa kanila ang buhay ni Hesus na angkin Mo; sabihin sa kanila na bilang kanilang Ina, ibig Mong lumigaya sila nang walang hanggan kasama Mo sa Langit; at sa kanilang huling hininga, tanggapin Mo sila sa Iyong mga bisig at hayaan Mo silang dumaan mula sa Iyo hanggang kay Hesus.  At kung si Hesus, ayon sa mga karapatan ng Katarungan, ay ipapakita na hindi Niya ibig na tanggapin sila, ipaalala Mo sa Kanya ang pag-ibig na sa pamamagitan nito’y ipinagkatiwala Mo sila sa Iyo sa paanan ng Krus.  Angkinin Mo ang iyong mga karapatan bilang ina upang hindi Niya matiis ang Iyong pag-ibig at mga panalangin, at habang binibigyan-kasiyahan ang Iyong Puso, bibigyan din Niya ng kasiyahan ang Kanyang maalab ng mga mithiin.

At ngayon, O Ina, kunin Natin ang Dugong ito at ibigay Natin Ito sa lahat:  sa naghihirap, upang makatanggap sila ng aliw; sa dukha, upang magdusa sila nang matiisin sa kanilang karukhaan; sa mga iyon na natutukso, upang matamo nila ang tagumpay; sa mga walang-paniniwala, upang magtagumpay sa kanila ang birtud ng Pananampalataya; sa mga lumalapastangan, upang gawin nilang mga pagbabasbas ang mga kalapastanganan; sa mga pari, upang maunawaan nila ang kanilang misyon at maging karapat-dapat na mga ministro ni Hesus.  Sa Dugong ito, hipuin Mo ang kanilang mga labi, na hindi nila bigkasin ang mga salitang hindi para sa kadakilaan ng Diyos; hipuin Mo ang kanilang mga paa, na hayaan ng mga ito na sumugod sila sa paghahanap ng mga kaluluwa upang ihatid kay Hesus.

Ibigay Natin ang Dugong ito sa mga pinuno ng bayan, upang magkaisa sila sa gitna nila, at madama ang kababaang-loob at pag-ibig sa kanilang mga nasasakupan.

Sumugod Tayo ngayon sa Purgatoryo at ibigay din Natin Iyon sa nililinis na mga kaluluwa, sapagkat labis na malakas nilang tinatawag at inaangkin ang Dugong ito para sa kanilang pagpapalaya.  Hindi Mo ba naririnig, O Ina, ang kanilang mga daing, ang mga panginginig sa pag-ibig, ang labis na mga pagpapahirap, at kung gaano sila naaakit nang walang-tigil sa Kataas-taasang Kabutihan?  Tingnan Mo kung gaano ninanais ni Hesus, Siya mismo, na linisin sila nang mas mabilis upang makasama sila Niya mismo.  Inaakit Niya sila ng Kanyang Pag-ibig at ginagantihin nila Siya ng patuloy na mga hagibis patungo sa Kanya.  Subalit habang natatagpuan nila ang kanilang sarili sa Kanyang Prasensya, hindi pa makayang matagalan ang kadalisayan ng Kanyang banal na titig, napipilitan silang lumayo at lumublob sa mga liyab!

Aking Ina, bumaba Tayo sa malalim na piitang ito at ibinubuhos ang Dugong ito sa kanila, dalhan Natin sila ng liwanag; pahupain Natin ang kanilang mga panginginig sa pag-ibig; palamigin Natin ang apoy na sumusunog sa kanila; linisin Natin ang kanilang mga dungis; at kaya, ligtas sa bawat paghihirap, susugod sila sa mga bisig ng Kataas-taasang Kabutihan.  Ibigay Natin ang Dugong ito sa mga kaluluwang pinabayaan nang higit sa lahat, upang matagpuan nila rito ang lahat ng mga karapatang magsalita na ipinagkakait sa kanila ng mga nilalang.  O Ina, ibigay Natin ang Dugong ito sa lahat, huwag Natin pagkaitan ang sinuman sa kanila, upang sa gayon, sa bisa Nito, ang lahat ay makatagpo ng ginhawa at pagpapalaya.  Maging Reyna Ka sa mga lugar na ito ng pagluha at mga pananangis; paabutin Mo ang Iyong makainang mga kamay at, isa-isa, ilabas Mo sila sa maalab na mga liyab na ito at tulutan Mo silang sumugod patungong Langit.  At ngayon, Tayo rin, sumugod Tayo sa Langit; ilagay Natin ang Ating Sarili sa mga tarangkahan ng kawalang-hangan at tulutan Mo ako, O Ina, na ibigay ang Dugong ito sa Iyo rin para sa Iyong mas dakilang kaluwalhatian.  Ang Dugong ito nawa’y puspusin Ka ng bagong liwanag at ng bagong mga kasiyahan.  At bayaan Mong bumaba ang liwanag na ito para sa ikabubuti ng lahat ng nilalang upang bigyan ng mga grasya at kaligtasan ang lahat.

Aking Ina, ibigay Mo rin sa akin ang Dugong ito; batid Mo kung gaano ko ito kailangan.  Lubos na retukihin Mo ako ng Iyong makainang mga kamay sa pamamagitan ng Dugong ito; at habang nireretoke ako, linisin Mo ang aking mga dungis, paggalingin Mo ang aking mga sugat, pagyamanin Mo ang aking karukhaan; padaluyin Mo ang Dugong ito sa aking mga ugat at ibigay Mong muli sa akin ang buong buhay ni Hesus.  Bumaba nawa Ito sa aking puso at baguhin ang anyo nito na kaanyo sa Kanyang mismong Puso; pagandahin nawa ako Nito nang labis para matagpuan sa akin ni Hesus ang lahat ng Kanyang kasiyahan.  Sa katapusan, O Ina, pumasok Tayo sa Makalangit na mga Lugar at ibigay Natin ang Dugong ito sa lahat ng Santo, sa lahat ng Anghel, upang matanggap nila ang mas dakilang kaluwalhatian, sumilakbo sa mga pasasalamat kay Hesus, at ipanalangin kami na maabot namin sila sa bisa ng Dugong ito.  At pagkatapos maibigay ang Dugong ito sa lahat, lumapit Tayong muli kay Hesus.  Mga Anghel at mga Santo, samahan ninyo Kami.  Ah, nananabik Siya sa mga kaluluwa; ibig Niyang papasukin sa Kanyang Pagkatao ang lahat sa kanila, upang ibigay sa lahat ang mga bunga ng Kanyang Dugo.  Ipaligid Natin ang mga iyon sa Kanya at madarama Niyang nanumbalik ang buhay at nabayaran ang pinakamapait na matinding pagdurusa na tiniis Niya.  At ngayon, Banal na Ina, tawagin Natin ang lahat ng bumubuo ng sandaigdigan upang samahan Siya, para sila rin ay bigyan ng karangalan si Hesus.

O liwanag  ng araw, halika upang itaboy ang kadiliman ng gabing ito, upang aliwin si Hesus.  O mga bituin, kasama ang inyong umaandap-andap na mga sinag, bumaba kayo sa kalangitan; halikayo at aliwin si Hesus.  Mg bulaklak ng lupa, halikayo kasama ang inyong mga bango; mga ibon, halikayo kasama ang inyong mga huni; lahat ng bumubuo ng sandaigdigan, halikayo upang aliwin si Hesus.  Halika, O dagat, upang papreskuhin at hugasan si Hesus.  Siya ang Maylikha sa atin, ang ating Buhay, ang ating Lahat; halikayong lahat upang aliwin Siya, upang sambahin Siya bilang ating Pinakamakapangyarihang Panginoon.  Subalit – ah, hindi hinahanap ni Hesus ang liwanag, mga bituin, mga bulaklak, mga ibon.  Ibig Niya ng mga kaluluwa – mga kaluluwa!

Naririto sila, O aking kalugud-lugod na Kabutihan, kasama kong lahat.  Ang Iyong mahal na Ina’y malapit sa Iyo – pakiusap na humimlay Ka sa Kanyang mga bisig; matatanggap rin Niya ang aliw sa pagdiin sa Iyo sa Kanyang sinapupunan, sapagkat nakibahagi Siya nang matindi sa Iyong nahahapis na matinding paghihirap.  Naririto si si Magdalena; naririto si Maria at ang lahat ng mapagmahal na mga kaluluwa ng lahat ng siglo.  Pakiusap, O Hesus, tanggapin Mo sila, at bumigkas Ka ng salita ng pagpapatawad at ng pag-ibig sa lahat.  Itali Mo silang lahat sa Iyong Pag-ibig upang kahit isang kaluluwa’y hindi tumakas sa Iyo!

Subalit – ah, sa aki’y tila sinabi Mo:  “O anak, ilang mga kaluluwa ang tumatakas sa akin sa pamamagitan ng dahas, at nahuhulog sa walang hanggang kapahamakan!  Kaya, paano maaaliw ang Aking hapis kung lubhang iniibig Ko ang isang kaluluwa – kasing lubha ng pag-ibig Ko sa lahat ng kaluluwang pinagtipun-tipon?”

Hesus na naghihingalo, tila ang Iyong buhay ay natatapos na.  Naririnig ko na ang kalampag ng paghihingalo, ang Iyong magandang mga mata’y natakpan ng nalalapit na kamatayan, ang lahat ng Iyong mga kamay at paa’y tumigil; at madalas ay tila hindi Ka na humuhinga.  Nadarama ko ang aking puso’y sumabog dahil sa paghihirap.  Niyayakap Kita at nadarama kong Ika’y malamig na malamig.  Niyuyugyog Kita at wala Kang ibinibigay na tanda ng buhay!  Hesus, patay Ka na ba?  Inang naghihirap, mga Anghel ng Langit, halikayo upang iyakan si Hesus, at huwag Ninyong pahintulutang magpatuloy akong mabuhay nang wala Siya.  Ah, hindi!  Mas higpit ko Siyang ididiin sa aking sarili, at naririnig ko ang isa pang hininga Niya – at sa kabilang dako, wala Siyang ibinibigay na tanda ng buhay!  Tinatawag ko Siya:  “Hesus, Hesus, aking Buhay, huwag Kang mamatay!”

Subalit naririnig ko na ang sigawan ng Iyong mga kaaway na paririto upang kunin Ka.  Sino ang magtatanggol sa Iyo sa Iyong kalagayan?  Subalit narito Ka, pinagagalaw ang Iyong Sarili na parang nabubuhay-muli mula sa kamatayan, tinitingnan ako at sinasabi:  “O tao, naririto ka ba?  Naging manonood ka na ba sa Aking mga paghihirap at sa maraming kamatayang Aking pinagdusahan?  Unawain mo na sa tatlong oras na ito ng pinakamapait na matinding paghihirap sa Halamanan, ikinulong Ko sa Aking Sarili ang lahat ng buhay ng mga nilalang, at pinagdusahan Ko ang lahat ng kanilang paghihirap at ang mismong kamatayan nila, hinahandog ang Aking sariling Buhay sa bawat isa sa kanila.  Ang Aking mga matitinding paghihirap ay aalalay sa kanila; ang Aking mga pait at Aking Kamatayan ay magiging isang bukal ng katamisan at buhay para sa kanila.  Ano ang ibinayad Ko kapalit ng mga kaluluwa!  Nagantihan ba man lamang Ako!  Nakita mo na habang Ako’y naghihingalo, babalik muli ang Aking hininga:  ito ang mga kamatayan ng mga nilalang na nadama Ko sa Aking loob!”

Hesus kong humihingal, yayamang ibig Mo ring ikulong ang aking buhay sa Iyo, at samakatwid ang aking kamatayan din, isinasamo ko sa Iyo, alang-alang sa pinakamapait na matinding paghihirap Mong ito, na halina sa aking pagdamay sa sandali ng aking kamatayan.  Ibinigay ko sa Iyo ang aking puso bilang kanlungan at himlayan, ang aking mga bisig upang aliwin Ka, at ang buo ng aking katauhan sa Iyong pagpapasiya; at – naku, anong saya na ibibigay ko ang aking sarili sa mga kamay ng Iyong mga kaaway upang mamatay sa Iyong lugar!  O Buhay ng aking puso, halina sa sandaling iyon upang ibalik sa akin ang lahat ng ibinigay ko sa Iyo:  ang Iyong pakikisama, ang Iyong Puso bilang higaan at himlayan, ang Iyong mga bisig bilang tagataguyod, ang Iyong nahihirapang hininga upang bawasan ang aking mga pagpapakahirap; sa gayong paraan na sa paghinga, ako’y hihinga sa Iyong hininga, na tulad ng nakalilinis na hangin ay lilinisin ako sa anumang dungis at ihahanda ako upang makapasok sa walang hanggang lubos na kaligayahan.

Higit pa, Hesus kong kalugud-lugod, ibibigay Mo sa aking kaluluwa ang Iyo mismong Kabanal-banalang Pagkatao upang sa pagtingin sa akin, makikita Mo ako sa Iyong Sarili; at sa pagtingin Mo sa Iyong Sarili, wala Kang makikita para ako’y hatulan.  Pagkatapos, papaliguan Mo ako ng Iyong Dugo; dadamtan Mo ako ng ganap na damit ng Iyong Kabanal-banalang Kalooban; gagayakan Mo ako ng Iyong Pag-ibig, at binibigyan ako ng huling halik, hahayaan Mo akong sumugod sa Langit mula sa lupa.  At kung ano ang ibig ko para sa aking sarili, gawin Mo rin iyon para sa lahat na naghihingalo; ipitin Mo sila sa Iyong yakap ng pag-ibig, at ibinibigay sa kanila ang halik ng kanilang pakikipag-isa sa Iyo, iligtas Mo silang lahat at huwag Mong tulutang mapahamak kahit isa!

Aking nahihirapang Kabutihan, iniaalay ko sa Iyo ang banal na Oras na ito bilang alaala ng Iyong Pasyon at Kamatayan para mapawi ang makatarungang galit ng Diyos sa napakaraming kasalanan, para sa pagtatagumpay ng Banal na Simbahan, para sa pagbabalik-loob ng lahat na makasalanan, para sa kapayapaan sa mga tao lalo na sa aming bansa, para sa aming pagpapabanal, at sa karapatang magsalita ng mga kaluluwang nililinis.

Subalit nakikita kong malapit na ang Iyong mga kaaway at ibig Mo akong iwanan upang puntahan Mo sila.  Hesus, tulutan Mong ialay ko sa Iyo ang lahat ng banal na halik ng Iyong Kabanal-banalang Ina; tulutan Mong halikan ko ang mga labing iyon na malapit nang pangahasang halikan ni Hudas sa pamamagitan ng kanyang makademonyong halik.  Hayaan Mong punasan ko ang Iyong Mukha, basa ng Dugo at kung saan ang mga sampal at laway ay malapit nang ibuhos.  Mahigpit akong kumakapit sa Iyong Puso, hindi Kita iiwanan – susundan Kita.  At Ikaw, basbasan at tulungan Mo ako.  Amen.

Mga pagninilay at mga pagsasanay

Sa ikatlong oras na ito sa Getsemani, humingi ng tulong si Hesus sa Langit.  Ang Kanyang mga paghihirap ay napakarami na hiningi rin Niya ang aliw sa Kanyang mga alagad.  At tayo – lagi ba tayong humihiling ng tulong sa Langit sa anumang masakit na pagkakataon?  At kung babaling din tayo sa mga nilalalang, ginagawa ba natin ito na may kaayusan at sa mga iyon na maaaliw tayo sa isang napakabanal na paraan?  Tayo ba’y maluwag ang loob man lamang kung hindi natin tinatanggap ang mga aliw na iyon na inaasahan natin, ginagamit ang kawalang-bahala ng mga nilalang upang mas ilublob ang ating sarili sa mga bisig ni Hesus?  Si Hesus ay inaliw ng isang Anghel.  At tayo – masasabi ba natin na tayo’y mga anghel ni Hesus sa pananatili sa Kanyang paligid upang aliwin Siya at makibahagi sa Kanyang pait?  Subalit, upang maging tunay na anghel para kay Hesus, kinakailangang tanggapin ang mga pagdurusang ipinadadala Niya, at samakatwid, bilang banal na mga pagdurusa.  Pagkatapos lamang nito makapangangahas tayong aliwin ang isang Diyos na lubhang mapait ang loob.  Kung hindi, kapag tinanggap natin ang mga paghihirap sa isang pantaong paraan, hindi nating magagamit ang mga ito upang aliwin ang Taong-Diyos na ito at kaya hindi tayo maaaring maging Kanyang mga anghel.

Sa mga paghihirap na ipinadadala ni Hesus sa atin, tila iyon ay ipinadadala Niya sa atin ang kalis kung saan dapat nating ilagay ang bunga ng mga paghihirap na iyon.  Ang mga paghihirap na ito, pinagdusahan na may pag-ibig at pagsuko, ay magiging isang matamis na nectar para kay Hesus.  Sa bawat paghihirap, sasabihin natin:  ‘Tinatawag tayo ni Hesus sa paligid Niya para maging Kanyang anghel.  Ibig Niya ng ating mga aliw, kaya ibinabahagi Niya sa atin ang Kanyang mga paghihirap.’

Hesus, aking Pag-ibig, sa aking mga paghihirap ay hinahanap ko ang Iyong Puso upang humimlay at sa Iyong mga paghihirap ay hinahangad kong bigyan Kita ng kanlungan sa pamamagitan ng aking mga paghihirap, upang palitin Natin ang mga iyon, at ako nawa’y maging Iyong umaaliw na anghel.

